
pasangaw

izua bulabulai aravac a kakudan a kemasi sicuayan nua sepayuan zuku
a caucau, pinasasevalivalitan anga sapatatulutuluan aicu a bulabulai a
kakudan, pai aicu a uri ku sitjaucikel a bulabulai a kakudan nua sepayuan a
zuku, avan a pinaka “pasangaw’ aya kakudan nua sepayuan. kemasi
kakedrian itjen, rulangeta itjen tua ramaljemaljeng a givuivu a: “pasangavi a
su kaka” aya. izua numarivurivu itjen a kakedriyan tua tjavangavagna tuki
tja kakanen, tjara givu a ramaljemaljeng tu “pasangavan ta su kaka
tjaljaljak™ aya uta; nu izua kivalavala tua tja salasaladj, sa tja kaqilji tua
vangavangan, tjara givu uta a ramaljemaljeng tu “pasangavan a su kuku tua
su qali” aya uta. ayatua a seman nimadju, a pakamanguag, a maramilj
kakudan nua caucau a kemasi ginatian, avanasika temavatavak a kemasi
kakedrian tua pasangaw a mareka ramaljemaljng.

gau aicu a pinaka “pasangaw’ aya kai a pinayuanan, kasi tua kai a
“sangaw’ inayan, a patarevan “masengac” nuki “suqelam” inayan. ljakua
aicu a “pasangaw’ a patarevan inika manu paqulid a sugelam,
namisangavan namisugelaman a masa Kiljivak, tu sigarut nua salasaladj tua

kinatjenglayan a nemanga nimadju.

pai avanasika aicu a “pasangaw’ namasan paravac tua nanguag a
kakudan nua sepayuan a caucau, kemasi tua su pinakaizua a nemanga,
nuki su kinatjenglayan a nemanga, sa su pavayan a pasangaw tua galigali,
kasitua tja parekiljivaljivak, tja parepagaljagaljai, a tja sikamagati a
pasangaw tua tjakinatjenglayan a nemanga, pai aicu namasan paravac tua
kakudan i ginaljan nua sepayuan.

pai patjetucu, aicu a nanguag a kakudanan a pinaka “pasangaw”
kamayan anan a pasusususuan nua tagaljagaljan. a maru nukalja singkiuan i
ginaljan, magati a sikarasurasutj nua tagaljagaljan, tuki tima
tjaljasedjaljepan, sa parepasangasangaw, tu sika marekiljivaljivakan, tu
sika marepaqgaljagaljayan, sika marasurasudjan nua tagaljagaljan. pai aicu a
“pasangaw” kasizuanan nua kitjanamanguag katua kakiljivaka, a nanguaq a
kakudanan nua mareka tagaljagaljan. pai nunamatavak a tagaljagaljan tua
marepasangasangaw, pai tjara izua parekiljivaljivak, tjara izua
marepagaljagaljai nua mareka caucau a mapuljat i ginaljan, sa

mamamaw anga rasurasudjan i ginaljan.

